Yr Eglwys 1

TÎM RYGBI
Thema: 

Mae lle i bawb yng ngwaith yr Eglwys. Cyfraniad pawb yn bwysig

Cefndir Beiblaidd:
1 Corinthiaid 12

Cymeriadau:
Pyped 1




Pyped 2

Offer:


Pêl rygbi (neu bêl-droed – gellir addasu’r sgets), sgarff cefnogwr

Pyped 1 yn ymddangos yn cludo pêl rygbi.

Pyped 1:
Wel dyna ni.  Fydda i ddim angen hwn eto!

Pyped 2 yn ymddangos

Pyped 2:
Helo ____(enw).  Beth wyt ti’n ei wneud hefo’r bêl rygbi?

Pyped 1:
Ei thaflu i ffwrdd.

Pyped 2:
Pam?

Pyped 1:
Does dim pwynt ei chadw.  Dydw i ddim wedi cael fy newis i fod yn y tîm – yn wahanol i ti!  Dydw i ddim digon da.  Maen nhw wedi dewis Arthur Arth i chwarae yn y rheng ôl yn fy lle i.

Pyped 2:
Ond hyd yn oed os nad wyt ti yn un o’r 15 fydd yn rhedeg ar y cae, mae yna le i ti yn y tîm.

Pyped 1:
Nag oes.  Dydw i ddim wedi cael fy newis i fod yn un o’r subs chwaith.

Pyped 2:
Dydw i ddim yn siarad am chwarae ar y cae.  Mae angen llawer mwy o bobl i wneud tîm rygbi na’r rhai sy’n rhedeg gyda’r bêl.

Pyped 1: 
Am beth wyt ti’n rwdlan?

Pyped 2:
Mae angen rhywun i fynd i nôl y bêl a’i sychu pan mae’n mynd dros yr ystlys.  Mae angen rhywun i gario dŵr ar y cae pan mae’r chwaraewyr yn sychedig.  Mae angen pobl i godi arian er mwyn prynu gwisgoedd a llogi bysiau ar gyfer gemau oddi cartref.  Ac mae angen cefnogwyr brwd i wisgo’r lliwiau a gweiddi ac ysbrydoli’r tîm.  Ac fe fydda i angen rhywun i ymarfer pasio a taclo hefo fi.

Pyped 1:
Trio codi fy nghalon wyt ti rŵan.

Pyped 2:
Na!  Mae’n berffaith wir.  A dweud y gwir, mae’n atgoffa fi o ddarn o’r Beibl fuon ni’n ei ddarllen yn yr Ysgol Sul.

Pyped 1:
Oes yna sôn am rygbi yn y Beibl?

Pyped 2:
Nac oes, ond mae’r Apostol Paul yn dweud yn ei lythyr at eglwys Corinth fod yr eglwys fel tîm a bod pawb yn bwysig yn y gwaith – nid jyst y pregethwr sy’n sefyll i fyny o flaen pobl i siarad am Iesu, neu’r bobl sy’n dysgu am Dduw, neu sy’n gallu iacháu yn enw Iesu Grist, ond pawb.

Pyped 1:
Fel pwy?

Pyped 2:
Wel.....y rhai sy’n rhannu llyfrau ac yn croesawu pobl wrth y drws.  A’r rhai sy’n gwneud paned ar ddiwedd oedfa....neu’r rhai sy’n clirio i fyny llanast yr Ysgol Sul a’r Clwb Plant.  Hyd yn oed rheiny sy’n methu dod i’r oedfa, ond sy’n gweddïo dros y gwaith adref.

Pyped 1:
Ond dydyn nhw ddim mor bwysig â’r gweinidog neu’r athrawon Ysgol Sul.

Pyped 2:
Ydyn.  Mae Paul yn dweud “Mae ffyrdd gwahanol o wasanaethu ... mae’r corff yn uned er bod iddo lawer o rannau gwahanol, ac mae’r holl rannau gwahanol gyda’i gilydd  yn gwneud un corff.”  Byddai Paul wedi gallu defnyddio’r gair tîm yn lle corff.


Felly dydw i ddim am glywed mwy o’r nonsens am daflu dy bêl rygbi.  Wyt ti’n barod i fod yn gefnogwr?

Pyped 1:
Ydw... Er byddai’n well gen i fod yn chwarae ar y cae.

Pyped 2:
Efallai y cei di dy ddewis i fod yn un o’r 15 y tymor nesaf. Beth am i ti wisgo sgarff cefnogwr a dangos pa dîm wyt ti’n ei gefnogi.

Rhoi’r sgarff am ei wddf.

Pyped 1:
Aros di – rhaid i mi ymarfer y waedd.

Pyped 2:
Pa waedd?

Pyped 1:
(yn gweddi fel cefnogwr rygbi/pêl-droed)


Coch-ion!  Coch-ion (neu unrhyw waedd/enw addas arall)
Y ddau yn gadael yn gweiddi gyda’i gilydd

